
8のミ * মানিক রচনাসমগ্ৰ
বিনয় একটু হাসে।-দেখতে পাও বলেই তো পনেরো দিনের ছুটি নিয়েছি। তোমাদের নিয়ে পনেরো দিন শ্বশুরবাড়ির জামাই আদর ভোগ করে মোটা হয়ে ফিরে আসব।
অন্য অবস্থায় মঞ্জু নিশ্চয় রাগ করত। তাকে কিছু না জানিয়ে বিনয় তাদের নিয়ে পনেরো দিন তার বাপের বাড়ি থেকে আসবার সব ঠিক করে ফেলেছে ! সে কি এতই তুচ্ছ যে তার সঙ্গে একটু পরামর্শ করাও দরকার মনে করল না।
কিন্তু বিনয়ের ওই একটি কথা তাকে দমিয়ে দেয়। পনেরো দিন বিনয় তার বাপের বাড়িতে জামাই আদর ভোগ করবে, বিশ্রাম করবে !
শরীর সারানোর কথাটা তামাশা। পনেরো দিন জামাই আদর কেন লাটসাহেবি আদর ভোগ করলেও শরীরটা তার আগের মতো জোরালো হবে না, সে জন্য কয়েক মাসের তোড়জোড় চাই। তবে বিশ্রাম পাবে। ছুটিটা এখানে কাটালে তার শুধু আপিসের কাজ থেকে বিশ্রাম, অন্য সমস্ত ঝঞ্ঝাট বজায় থাকবে। শ্বশুরবাড়ি গিয়ে পনেরোটা দিন হাত-পা গুটিয়ে শূয়ে বসে কাটাতে পারবে।
মঞ্জু তাই শুধু বলে, এভাবে যেচে যাওয়া কি ঠিক হবে ? বিনয় বলে, কতবার এসে এসে সাধাসাধি করে গেছে। ভুলো না। যেচে গেলেই বরং এখন উদারতা দেখানো হবে, তুমি নিজে থেকে ওদের দোষ ক্ষমা করেছ।
সত্যই খুশি হয় মঞ্জর বাপের বাড়ির মানুষেরা। আদরযত্নের একেবারে সমারোহ লাগিয়ে দেয়, তিন বছরের পাওনা যেন পুষিয়ে দিতে চায়।
মঞ্জু ভাবে, কী বোকার মতো রাগ করেছিলাম। এদের ওপর ! হাসি আনন্দ গল্পগুজবের মধ্যে দীর্ঘকালের ভুলবোঝাবুঝি যেন শূন্যে মিলিয়ে যায় কয়েক ঘণ্টার মধ্যে। এক দিনে মঞ্জু যেন সজীব হয়ে ওঠে। Ys
বিনয় নিশ্বাস ফেলে গভীর। স্বস্তির নিশ্বাস। তাকেও যেন বেশ চাঙ্গা মনে হয়। মঞ্জু কৃতজ্ঞতার সঙ্গে বলে, তুমি সত্যি আমার যে কী উপকারটা করলে ! তোমার জন্যই আসা হল, নইলে বাকি জীবনটা হয়তো মিথ্যা রাগ নিয়ে মিছিমিছি জুলে পুড়ে কাটত ।
বিনয় পরম খুশির সঙ্গে বলে, আমিও বেঁচেছি তোমাদের মিটমাট হয়ে গেল। মঞ্জু কি জানত তার হাসি আনন্দের জেরটা ঠিক দুটি দিনের বেশি চলবে না ! ঠিক দুদিন তার পরম শান্তিতে কাটে। তৃতীয় দিন সকালে চা-খাবার খেয়ে ফরসা জামাকাপড় পরে দুখানা আধময়লা ধুতি আর একটা পাঞ্জাবি কাগজে পুটলি করে বিনয়কে বেরোতে দেখে মঞ্জ জিজ্ঞাসা করে, কোথায় যােচ্ছ ?
জামাকাপড়টা লড়িতে দিয়ে আসি। তোমার যাবার কী দরকার ? যাই, একটু হাঁটাও হবে। সেই যে হেঁটে বেড়িয়ে আসার উদ্দেশ্যে বিনয় বার হয়, আর সে ফিরে আসে না। বেলা বাড়ার সঙ্গে শুরু হয় বাড়ির লোকের অস্বস্তিবোধ, ক্ৰমে ক্ৰমে সেটা দাঁড়িয়ে যায় দুর্ভাবনায়।
দিন কাটে রাত আসে ভোর হয়, বিনয় ফেরে না। এভাবে কিছুক্ষণের জন্য একটা মানুষ বেরিয়ে গিয়ে বাড়ি না ফিরলে খোঁজখবর নেবার জন্য যা কিছু করা দরকার সবই করা হয়।
যোগেশ বলে, অ্যাকসিডেন্ট হয়নি, তাহলে জানা যেত। এইটুকুই সকলের ভরসা। দুর্ঘটনা ঘটে থাকলে তার খবরটা অজানা থাকে না।

		 এই পাতা শেষ সম্পাদিত হয়েছে ০৩:২০টার সময়, ১ আগস্ট ২০১৭ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

